
Македонија 

Извештај за состојбите во меѓународната верска слобода за 2008 година  
 

Објавен од страна на Бирото за демократија, човекови права и труд 
 

Верската слобода е загарантирана со Уставот и со новиот Закон за правната 
положба на црквата, верските заедници и религиозните групи, а кон генерално 
слободното практикување на верата придонесоа и други закони и политики.  

Владата генерално ја почитуваше верската слобода во практиката. Со новиот 
закон за религија се укинуваат поранешните ограничувања во врска со 
регистрирањето верски организации, поради што Владата повеќе ја почитуваше 
верската слобода во временскиот период опфатен со овој извештај.  

Имаше изолирани пријави за општествена злоупотреба или дискриминација врз 
основа на верска определба, верување или практика.  

Владата на САД дискутира за верската слобода со Владата [на Република 
Македонија] во рамките на општата политика за унапредување на човековите 
права.  

I дел. Верска демографија  

Земјата зафаќа површина од 25.333 квадратни километри и брои население од 2,1 
милиони жители. Двете главни вероисповеди во државата се православната вера 
и исламот. Меѓу етничката припадност и верската определба постои генерална 
поврзаност – повеќето православни верници се етнички Македонци, а повеќето 
муслимански верници се етнички Албанци. Приближно 65% од популацијата е 
православна, а 32% муслиманска. Освен нив, има уште и римокатолици, 
припадници на различни протестантски деноминации и евреи.  

 II дел. Статус на верската слобода  
 
Правна/политичка рамка 

Верската слобода е загарантирана со Уставот и со новиот Закон за правната 
положба на црквата, верските заедници и религиозните групи; кон генерално 
слободното практикување на верата придонесоа и други закони и политики. Ова 
право е во целост и на сите нивоа заштитено со закон од злоупотреба, било од 



2 | P a g e  
 

страна на владини или приватни актери. Законот за верски заедници и верски 
групи од 1997 година беше во сила во поголемиот дел од периодот опфатен со 
овој извештај. На 5. септември 2007 година Парламентот усвои нов закон за 
верска слобода, којшто на сила стапи на 1. мај 2008 година. Со новиот закон се 
зајакнуваат одредбите за верската слобода и се елиминираат претходните правни 
ограничувања во поглед на регистрирањето верски заедници и организации. Со 
овој закон верските ентитети се обврзани да се регистрираат ако сакаат да 
добијат правен статус, но законот не обврзува на регистрирање во случаи кога се 
работи за приватно или јавно практикување на верата. Условите за регистрирање 
се усогласени со меѓународните стандарди, со што се напушта законот од 1997 
година, со кој беше дозволено регистрирање само по една организација од секоја 
конфесија.  

Новиот закон вели дека „слободата на изразување на верската определба или 
верата може да биде ограничена со закон единствено тогаш кога е таквото 
ограничување неопходен предуслов за интересите на јавната безбедност, на 
јавниот ред, здравјето или моралот, или за заштита на правата и слободите на 
другите“. Исто така, со овој закон се укинуваат поранешните ограничувања во 
определувањето места на кои се вршат верски обреди, во собирањето прилози и 
на локациите на кои е дозволено вршењето верски обреди. Покрај 
традиционалните локации за вршење богослужба, овој закон вели дека „верски 
обреди може да се вршат и во други јавни или приватни објекти или локации.“ Со 
законот од 1997 година, верските групи беа обврзани да обезбедат дозвола од 
Државната комисија за односи со верски заедници и групи најмалку 15 дена пред 
изведувањето верски обреди надвор од верските објекти, ограничување што е 
укинато со новиот закон.  
 
Православниот Велигден, православниот Божиќ и Рамазан бајрам (крајот на 
рамазанот) Владата ги прогласи за национални празници. Другите христијански, 
муслимански и еврејски празници не се национални празници, но владата ги 
смета за верски празници за припадниците на овие групи.   
 
Странски лица што влегуваат во земјата со цел вршење верски активности или 
верски обреди, мораат од Државната комисија за односи со верски заедници и 
групи да добијат одобрение за да добијат виза. При поднесувањето барање за 
виза, овие лица мораат до Комисијата да достават писмена покана од страна на 
претставници на верска организација во државата, а потоа Комисијата им издава 
одобрение што го приложуваат кон барањето за виза. Комисијата извести дека 
процесот на разгледување на барањето трае помалку од недела дена; немаше 
поплаки од верски групи дека процесот траел подолго.      
 
Со законите за образование е ограничено воспоставувањето на приватни основни 
училишта, меѓу нив и на парохиски училишта, а на родителите не им е дозволено 
своите деца да ги подучуваат во домашни услови. Новиот закон за религија 
содржи и рестрикции во поглед на приватни верски основни училишта, според кои 
„секоја црква, верска заедница или верска група има право да воспостави верски 
училишта за сите нивоа на образование, освен за основното образование“. 
Меѓутоа, во поглед на верската едукација што се одвива во верски објекти како 

што се цркви и џамии нема никакви ограничувања. Со новиот закон се укинува 
ограничувањето со кое децата помали од 10 години не смеат да добиваат верска 
поука без дозвола на родител или законски старател.     

Со новиот закон се поддржани амандманите на Законот за образование од месец 
април 2007 година, што повикуваат на верска едукација во јавните училишта, и 
според него, верската обука може да се изведува како изборен предмет во 
образовните институции. Законот за образование повикува на изборни едукативни 
курсеви по веронаука што се воведуваат во шестата година од основното 
образование, кога повеќето ученици се на возраст од 12 години.  

Со амандманите на Законот за образование, веронауката не е задолжителна. 
Новата наставна програма на родителите или на законските старатели им 
овозможува да изберат дали нивните деца ќе учат веронаука по една 
вероисповед, историја на религиите, или наместо која било од првите две опции 
ќе учат странски јазик. Се очекуваше новиот Законот за образование со 
амандманите да се имплементира за учебната 2008/9 година. Меѓутоа, кон крајот 
на периодот опфатен со овој извештај, Уставниот суд ги ревидираше 
амандманите, и остана нејасно дали случајот ќе биде разрешен навреме за да 
може да се имплементира за новата наставна програма есента во 2008 г. Ова е 
втор обид во јавните училишта да се понуди веронаука; првата програма, во 1998 
година, не беше имплементирана поради оспорувањето доставено до Уставниот 
суд.    
 

Ограничувања на верската слобода 

Владата во практиката генерално ја почитуваше верската слобода. Со 
усвојувањето на новиот Закон за правната положба на црквата, верските 
заедници и религиозните групи, којшто значително го либерализира процесот на 
регистрирање верски групи и заедници, Владата покажа повисок степен на 
почитување на верската слобода. 

До стапувањето на сила на новиот закон на 1. мај 2008 година, правна рамка за 
верскиот живот беше Законот за верски заедници и верски групи од 1997 г. Во 
периодот опфатен со овој извештај, Владата селективно и минимално ја 
ограничуваше верската слобода утврдена со законот од 1997 г.  

И натаму продолжија извесни ограничувања во статусот на „Охридската 
архиепископија“ како нерегистрирана група, која не ја признава самопрогласената 
автокефалност на Македонската православна црква (МПЦ) (што инаку не е 
призната и од други православни цркви). Предводена од Јован Вранишковски, 
расчинет епископ на МПЦ, оваа расколничка група е призната од страна на 
Српската православна црква како архиепископија. Некои членови на групата 
тврдеа дека власта ги пречекорила своите овластувања при надзорот или вршела 
притисок поради нивната верска определба. На 25. март 2008 година, една 
калуѓерка од оваа група пријави дека била задржана на граничниот премин 
Богородица, каде што еден агент и рекол дека причината за тоа е нејзината врска 
со „црквата на Вранишковски“. На крајот и било дозволено да влезе во државата. 

На 10. јануари 2008 година, и повторно на 3. март, епископи од оваа група биле 
задржани на границата по 25 минути, односно 1 час, заради „дополнителна 
контрола“. Тие тврдеа дека намерно биле изложени на дополнителна процедура 
на граничните премини поради својата верска определба.     

Судовите не одговорија на жалбата на Реформското движење на адвентистите 
околу отфрлањето на нивното барање за регистрација. Реформското движење на 
адвентистите планираше повторно да поднесе барање за регистрација согласно 
новиот закон.  

Често се градат цркви и џамии без соодветни градежни дозволи, но Владата 
обично не презема никакви мерки против верските групи што градат вакви објекти 
без дозволи. Меѓутоа, припадници на Јеховините сведоци имаа проблем со 
општинските власти во врска со сопственоста и намената на имот во близината на 
Крива Паланка, каде што едно лице имало намера да го продаде својот имот на 
заедницата за да послужи како место за собирање. Лицето не можело да 
обезбеди имотен лист, неопходен за продажба, па наместо тоа на општината и 
понудил таа да го користи објектот за одржување собири и за тоа да му се плаќа 
кирија. Сопственикот бил казнет со парична казна затоа што не обезбедил 
дозвола од општината за користење на објектот како место за одржување собири. 
Јаховините сведоци сметаа дека било попречено обезбедувањето имотен лист и 
дека како последица на тоа дошло до изречување парична казна затоа што 
општинските власти имаат предрасуди кон верските групи. Апелациониот суд ја 
потврди паричната казна, а сопственикот ја плати казната. На крајот на 
извештајниот период, Јаховините сведоци го имаа земено објектот под кирија, без 
никакви опструкции, за да го користат за свои собири додека и натаму ја 
продолжија постапката за обезбедување имотен лист за да можат да го купат овој 
објект.       

Не беше целосно разрешен проблемот со враќање на верскиот имот што бил 
експроприран од страна на владата на поранешна Југославија. Многу верски 
заедници сè уште ја немаат повратено целосната сопственост врз голем број 
имоти експроприрани од страна на комунистичкиот режим. Сопственоста на 
речиси сите цркви и на многу џамии им е вратена на соодветните верски 
заедници, што не беше случај и со повеќето други имоти. Барањата за враќање на 
имот или за компензација се усложнети поради фактот дека одземениот имот 
повеќе пати ги менувал сопствениците или на него се вршеле доградби. 
Исламската заедница на Македонија (ИЗМ) тврдеше дека не можела да ја поврати 
законската употреба на неколку џамии за кои Владата се согласила да и ги врати. 
Покрај тоа, ИЗМ тврдеше дека, наводно, во некои случаи Владата го 
одолговлекувала процесот на враќање на имотот преку продажби или со 
почнување нови градежни работи на спорен имот и преку оспорување на 
историското законско право на ИЗМ врз верските имоти. ИЗМ и МПЦ наведоа дека 
било потешко да се добие сопственост на имот што веќе бил во нивна 
сопственост тогаш кога тој имот се наоѓа на локација атрактивна за инвеститори 
или бизнисмени, често во урбани средини. ИЗМ продолжи да одржува средби со 
претставници на власта барајќи да се разрешат прашањата околу сопственоста.  

Додека верските заедници наидоа на тешкотии во поглед на враќање на верските 
имоти, Владата, на затворен состанок што се одржа на 22. јануари 2008 година, 
реши да ја финансира изградбата на православна црква на централниот градски 
плоштад во Скопје. Група од 38 исламски граѓански асоцијации и невладини 
организации (НВО) поднесе барање истовремено со изградбата на новата црква 
да биде обновена и џамијата Бурмали, исто така на градскиот плоштад. Една 
недела откако беше донесена одлуката за изградба на црква на централниот 
плоштад во Скопје, Владата се согласи наместо обновата на џамијата Бурмали, 
како што беше барано, да ја финансира обновата на џамијата Чаршија во 
соседниот град Тетово.  

НВО на етничките Албанци Разбудете се протестираше против изградбата на 
црквата на градскиот плоштад, укажувајќи на тоа дека предлог-локацијата се 
наоѓа на местото каде што се наоѓала куќата во која растела Мајка Тереза, и 
предложи на тоа место да биде изграден меморијален дом. На крајот на периодот 
опфатен во овој извештај, сè уште не беше почната изградбата на црквата, но 
започна обновата на џамијата во Тетово. Некои членови на парламентот и 
повисоки претставници на власта се изјаснија дека се против тоа изградбата на 
цркви и џамии да се финансира од страна на државата.   
 
Немаше ништо ново во судскиот процес што во 2002 година Бекташите го 
покренаа против Владата зашто таа не го денационализира бекташкиот комплекс 
во Тетово, познат како Арабати Баба Теќе, што бил национализиран од страна на 
поранешна Југославија. Исто така, немаше ништо ново во судскиот процес што 
Бекташите го покренаа во 2004 година против ИЗМ во врска со случајот кога во 
2002 година вооружени членови на ИЗМ зазедоа дел од комплексот во Тетово. На 
крајот на периодот опфатен со овој извештај, ИЗМ сè уште го држеше тој дел од 
комплексот.      
 
Злоупотреба на верската слобода 
 
Јован Вранишковски, водачот на „Охридската архиепископија“ кој претходно, во 
делови или во тек на целокупните периоди покриени со извештаите, се наоѓаше 
на отслужување затворска казна, во текот на временскиот период опфатен со овој 
извештај беше на слобода. Меѓутоа, властите одбија да му го вратат пасошот на 
Вранишковски. На Вранишковски му се закануваше налог за притвор во врска со 
трет судски повторен процес за друг случај, кога во 2006 година Основниот суд во 
Велес го ослободи од обвинението дека проневерил неверојатни 410.000 
американски долари (324.000 евра) од фондот на МПЦ во времето кога бил 
епископ при МПЦ. Апелациониот суд во Скопје случајот го врати во Основниот суд 
во Велес, а во април 2007 година на Вранишковски повторно му беше изречена 
ослободителна пресуда. На 14. ноември 2007 година, Апелациониот суд во Скопје 
по третпат го врати овој случај во Основниот суд во Велес. Адвокатот на 
Вранишковски тврдеше дека ни тој ни Вранишковски не биле поканети да 
сведочат на суд во врска со овој случај. На 17. март 2008 година, судот во Велес 
издаде налог за притворање на Вранишковски заради неговото непојавување на 
суд. Не можеше да се закаже ново рочиште додека Вранишковски беше во 

притвор, но членовите на неговата црква изјавија дека Вранишковски се наоѓа во 
странство.    
 
За разлика од претходниот случај, Јеховините сведоци пријавија дека нивната 
заедница немала никакви проблеми со полицијата и го искажаа своето 
задоволство од Државната комисија за поддршката и за помошта.  

Немаше пријавени случаи на затворање или притворање на лица по верска 
основа во државата.  
 
Присилна промена на верата 

Немаше пријавени случаи на присилна промена на верата, вклучувајќи ги и 
малолетните американски државјани што беа киднапирани или нелегално 
изнесени од Соединетите Американски Држави, ниту пак е пријавено дека на тие 
граѓани не им било одобрено да бидат вратени во САД.  

Подобрување и позитивен развој на настаните во поглед на верската слобода  

На 5. септември 2007 година, Парламентот усвои нов Закон за легалниот статус 
црквите, верските заедници и верските групи. Со овој закон значително се 
зацврстуваат одредбите што се однесуваат на верска слобода, посебно со 
укинувањето на ограничувањата за регистрирање на повеќе од една организација 
за секоја вероисповед и со поголемата слобода за јавно и приватно практикување 
на верата.  

На 5. мај 2008 година, на свеченоста на која присуствуваа државни лидери, 
рабини од цела Европа и претставници на меѓународната заедница, на првиот 
македонски рабин од 1943 година наваму му беше врачена дипломата за рабин по 
неговите студии на Сефардската школа Јешива во Ерусалим. Се очекуваше тој да 
стапи на служба како врховен рабин на Македонија.  

Еврејската заедница ги заврши подготовките со Владата за целосно враќање на 
приватната сопственост што беше конфискувана од страна на владата на 
поранешна Југославија. (Во 2002 година на Еврејската заедница и беше вратена 
сопственоста над целокупниот нејзин имот/ верските објекти). Со иновативниот 
договорот склучен во месец декември 2007 година, Владата го заокружи процесот 
на враќање на целокупниот имот на Еврејската заедница што немаше директни 
наследници во земјата. Еврејската заедница планираше средствата од враќањето 
на имотот во висина од 26,3 милиони американски долари (17 милиони евра) да ги 
искористи за изградба на Меморијалниот центар во Скопје посветен на жртвите на 
Холокаустот што истовремено ќе биде и културен центар. Трансферот на 
средствата од Владата на Еврејската заедница беше одложен од технички 
причини во врска со Законот за хартии од вредност. На крајот на периодот 
опфатен со овој извештај сè уште не се знаеше кога ќе бидат префрлени овие 
средства.  

Владата вложуваше засилени напори за да се приближи до различни верски 
заедници и презеде проактивни чекори за решавање на прашања од областа на 

верската слобода на локално ниво, особено во врска со ограничувањата во 
намената на имотот. Неколку верски заедници, меѓу кои и Јеховините сведоци, и 
оддадоа признание на Државната комисија за односи со верски заедници и групи 
за покажаната волја да интервенира кај локалните власти во име на верските 
заедници.  

Министерството за култура, во соработка со Државната комисија за односи со 
верски заедници и групи, ја организира Светската конференција за дијалог меѓу 
религиите и цивилизацијата, што се одржа од 26 до 28 октомври 2007 година во 
Охрид. На конференцијата учество зедоа делегации од преку 40 држави и 
меѓународни организации и составија декларација во знак на поддршка на 
принципите на верската слобода и повик на акција од страна на меѓународните 
организации да ја поддржуваат верската слобода и дијалогот меѓу верските групи.  

III дел. Општествени злоупотреби и дискриминација  

Имаше изолирани пријави на општествена злоупотреба или дискриминација по 
основа на верска определба, верување или практика. Меѓутоа, за разлика од 
претходниот извештаен период, немаше пријави на случаи на вандализам врз 
верски објекти.  

На 28. март 2008 година, во неутврден број домови во Битола беше доставен 
памфлет на кој стоеше дека го составила Преспанско-Пелагониската епархија на 
Македонската православна црква, со кој граѓаните се повикуваа да ги игнорираат 
или да им се закануваат на Јеховините сведоци што ќе им дојдат на врата.    

IV дел. Политиката на Владата на САД 

Амбасадорот на САД и претставници на други амбасади имаа чести средби со 
владини службеници и со претставници на повеќе верски заедници за да ги 
разгледуваат прашањата околу верската слобода и да ја поддржат етничката и 
верска толеранција. Претставници на амбасадата во повеќе наврати разговараа 
со владини и верски лидери за имплементирањето на новиот Закон за правната 
положба на црквата, верските заедници и религиозните групи и ги поттикнуваа 
сите страни да го применуваат законот на таков начин што ќе бидат запазени 
меѓународните стандарди во поглед на човековите права и верската слобода.   

Амбасадорот и други претставници на амбасадата продолжија да го следат 
развојот на настаните во случајот „Охридска архиепископија“ и да дискутираат по 
ова прашање со владини службеници и со претставници на „Охридска 
архиепископија“. Службеници на амбасадата повикуваа на почитување на 
верската слобода и на владеењето на правото, како и на умереност во јазикот на 
двете страни.   

Амбасадорот и други претставници на амбасадата присуствуваа на настани што ја 
зацврстуваат верската слобода, толеранција и разбирање, меѓу кои и 
комеморативните активности во знак на сеќавање на Холокаустот.  

Објавено на 19. септември 2008 година  


